
Aqqa Samuelsen 

Nunami  maani angerlarsimaffeqanngitsut pillugit ajornartorsiuteqarnermut aaqqiissutissanut 

eqqarsartussamik suleqatigiisitamik suligasuartussamik pilersitseqqullugit  Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Suleqatigiissitaq 

politikerinut aaqqiissutissanik tigussaasunik siunnersuuteqassaaq innersuussuteqarlunilu 

aamma  kingusinnerpaamik ulloq 31. august 2019 saqqummiussissaaq suliniutissat 

akilersornissaannut aaqqiissutissanullu.   

(Inatsisartunut ilaasortaq Tillie Martinussen, Suleqatigiissitsisut) 

 

Inuit Ataqatigiit siunnersuuteqartumut siunnersuummullu pingaaruteqartumut qujapput. 

Siunnersuut saqqummiunneqarmat nuannaarutigaarput, angerlarsimaffeqanngitsut pillugit 

suleqatigiinnissamut aqqutissiuisinnaasoq isumaqarfigigatsigu. 

Nunatsinni angerlarsimaffeqanngitsut atugarisaat pitsanngorsartuassappata Naalakkersuisut 

Inatsisartullu akunnerminni oqaloqatigiittariaqarput, oqaloqatigiinnikkullu patajaatsumik 

siunnerfileeqatigiilluta ingerlariaqqittariaqarluta. Inuit angerlarsimaffeqanngitsut pillugit Nuna 

tamakkerlugu siunissamut ungasinnerusumut pilersaarusioqatigiinnissamut 

tunaartaqartariaqarpugut. 

Nunatsinni angerlarsimaffeqanngitsut isumassorneqarnerat maannakkut 

ataqatigiissagaanngitsumik ingerlasoq allanngortittariaqarpoq. Angerlarsimaffeqanngitsuunerup 

inuiaqatigiit eqqortarpai. Ilaqutariippassuarni inuillu ataasiakkaat angerlarsimaffeqanngitsut 

neriuuteqalersinniarlugit naalakkersuinikkut ataqatigiissaakkamik ingerlatsisariaqalerpugut. 

Nunatsinni angerlarsimaffeqanngitsut ikaliartuinnassanngippata suleqatigiissitamik 

suligasuartussamik siunnerfeqarneq Inuit Atqatigiit tapersersorpaat.  

Nunatsinni angerlarsimaffeqanngitsuunerup akiorniarnerani suleqatigiissitamik suligasuartussamik 

siunissamut ungasinnerusumut isigisumik pilersaarusiortoqarsinnaasoq upperaarput. 

Suleqatigiissitamik suligasuartussamik pilersitsinikkut angerlarsimaffeqanngitsuuneq pillugu 

tamakkiisumik isiginnissinnaalernissatsinnut iluaqutaalersinnaasoq oqaatigerusupparput. Tamanna 

amigaatigisimavarput. Nunatsinni angerlarsimaffeqanngitsuunerup akiorniarnerani 

isumaginninnermut ineqarnermullu tunngasunut suliniutitta ataqatigiissarneqarnissaat qanoq 

pingaaruteqartigisoq. Angerlarsimaffeqanngitsut inuunermut ajunnginnerusumut 

uteqqinnissaannut pitsaanerusunik iliuuseqarnissatsinnut suleqatigiissitap siunissamut 

suleqatigiissutaasinnaasunik pitsanngorsaataasinnaasunillu tikkuussinnaavaatigut. 

Angerlarsimaffeqanngitsuuneq pillugu suliniarnermi sammiviit assigiinngitsut suliffigissallugit 

pingaaruteqarpoq. Angerlarsimaffeqanngitsuuneq taamaallaat angerlarsimaffissaqannginnermik 

pissuteqanngilaq, aamma inuttut ajornartorsiorneq, suliffissaaleqineq il.il. pissutaapput. 

Angerlarsimaffeqanngitsut inuunerminni isumassorneqartariaqavissortuupput. Taamaattumik 

angerlarsimaffeqanngitsut inuunermi inuttut alloriaqqinnissaat eqqarsaatigalugu tarnikkut 

ikiorserneqartariaqarput. 

Nunatsinni angerlarsimaffeqanngitsuunerup aaqqiiviginiarnerani naalakkersuinikkut 

isummernissatsinni pisariaqartitatsinnik suleqatigiissap suleqatigiissutigisinnaasatsinnik 

pitsanngorsaataasinnaasunillu qulaajaasinnaanera iluatinnartortaqartipparput. 

Taamatut oqaaseqarluta siunnersuutip aappassaaneerneqannginnerani Ataatsimiititaliamut 

susassaqartumut ingerlateqqinneqarnissaa innersuupparput. 

 

 

 

 

 

 

 

 

 


